
Врз основа на член 44 став (1) и (2) од Законот за Судскиот совет на Република Северна Македонија, („Службен весник на Република Северна Македонија“ бр.102/19), Судскиот совет на Република Северна Македонија на седницата одржана на 25.12.2019 година, донесе
ДЕЛОВНИК

ЗА РАБОТА НА СУДСКИОТ СОВЕТ

НА РЕПУБЛИКА СЕВЕРНА МАКЕДОНИЈА

I. ОСНОВНИ ОДРЕДБИ
      Цел на Деловникот
Член 1

(1) Со овој Деловник се уредува постапката и начинот на работа на Судскиот совет на Република Северна Македонија (во натамошниот текс: Советот); изборот, на член, претседател и заменик претседател на Советот; изборот,  престанокот на функцијата и разрешување на судија, претседател на суд и судија – поротник; одлучување за имунитет и притвор на судија и други прашања од надлежност на Советот.
(2) Советот со подзаконски акти го уредува:

- начинот на рангирање и начинот на спроведување на интервјуто на кандидатите за судии на основен суд, (член 47 став (4) од Законот за Судскиот совет на Република Северна Македонија (во натамошниот текст: ЗССРСМ) ;


- начинот на рангирање на кандидатите за судии во повисок суд, (член 48 став (5) од ЗССРСМ);


- постапката за поведување и утврдување на трајно загубена способност за вршење на судиската функција, (член 56 став (4) од ЗССРСМ);


- формирањето на комисии за оценка на работата на судиите од пет члена на судии од сите апелациони судови односно од непосредно повисокиот суд, (член 81 став (4) од ЗССРСМ);


- донесувањето на обрасците и методологијата за квалитативните критериуми за оценување на работата на судиите, (член 82 став (4) од ЗССРСМ);


- донесувањето на методологија со индикатори за утврдување на сложеноста на предметот, (член 85 став (1) од ЗССРСМ);


- донесувањето на обрасците и методологијата за квалитативните критериуми за оценување на работата на претседателот на суд, (член 92 став (5) од ЗССРСМ);


- донесувањето акти за внатрешна организација и систематизација на работните места во Советот, (член 101 став (3) од ЗССРСМ);


- потребните видови на здравствени прегледи, формата и содржината на психолошкиот тест и тестот за интегритет, нивото на практична работа со компјутери, како и рокот на важност на соодветните потврди, (член 45 став (3) од Законот за судовите)  и

- формата и содржината на образецот на судската легитимација и начинот на нејзиното издавање и одземање, (член 55 став (2) од Законот за судовите).
Назив и седиште на Советот

Член 2

Натписот на зградата во која се наоѓа Советот гласи: „Судски совет на Република Северна Македонија – Скопје“, и тоа на македонски, албански и англиски јазик, со еднаква форма и големина на буквите, грбот и знамето на Република Северна Македонија (Член 5 став (3) од ЗССРСМ).



        Печат и штембил на Советот
Член 3

(1) Советот има свој печат, штембил, приемен штембил и штембил за правосилност (Член 5 став (1) и (2) од ЗССРСМ).
(2) Печатот има облик на круг со пречник од 40 мм., кој го содржи грбот на Република Северна Македонија, а околу него е напишан текст: „Република Северна Македонија – Судски совет на Република Северна Македонија – Скопје“, и тоа на македонски и албански јазик.
(3) Штембилот има облик на правоаголник со димензии 65x40 мм., на кој се наоѓа грбот на Република Северна Македонија и натпис „Република Северна Македонија – Судски совет на Република Северна Македонија, број, место, датум и година – Скопје“,“, и тоа на македонски и албански јазик.
(4) Приемниот штембил има облик на правоаголник со димензии 65x40 мм., над кој се наоѓа натпис „Република Северна Македонија – Судски совет на Република Северна Македонија – Скопје“, а во средината во определените графи се наоѓаат зборовите: „примено:“, за организациона единица кратенката: „Орг. един.“, „број“, „Прилог“ и „Вредност“,и тоа на македонски и албански јазик.
(5) Штембилот за правосилност има облик на правоаголник со димензии 65x40 мм., на кој пишува: ОДЛУКАТА Е ПРАВОСИЛНА, натпис „Судски совет на Република Северна Македонија – Скопје“, и тоа на македонски и албански јазик, број на одлуката, датум на правосилност и потпис на овластеното лице.

Ракување со печатот и штембилот
Член 4


Со печатот, штембилот, приемниот штембил и штембилот за правосилност ракува службеник по овластување дадено од генералниот секретар на Советот и истиот е одговорен за нивната употреба согласно закон.

II. ИЗБОР НА ПРЕТСЕДАТЕЛ НА СОВЕТОТ И НЕГОВ ЗАМЕНИК

Член 5
      (1) Претседател на Советот и заменик претседател на Советот се избира на предлог на член на советот. 

 (2) Седницата за избор на претседател на Советот и за избор на заменик претседател на Советот се закажува седум дена пред истекот на мандатот на постојниот претседател односно заменик претседател, а се одржува на денот на истекот на неговиот мандат.

(3) Член на Советот има право да предложи кандидат за избор на претседател на Советот односно заменик претседател на Советот.

(4) За претседател односно за заменик претседател на Советот е избран кандидатот кој добил најмалку осум гласа од членовите со право на глас.

(5) Доколку ниту еден од нив не го добил потребното мнозинство гласови од ставот (4) од овој член, постапката за избор се повторува.

III. ПОСТАПКА ЗА ИЗБОР НА ЧЛЕН НА СОВЕТОТ
          Комисија за избор на член на Советот
Член 6
(1) Советот обезбедува соодветна просторија за работа на Комисијата за спроведување на избори на членови на Советот (во натамошниот текст: Комисија за избор) од редот на судиите согласно член 14 од ЗССРСМ, стручен кадар од вработените административни службеници во Советот и техничка поддршка за нејзино ефикасно и ажурно работење.

(2) Комисијата е должна во рок од пет работни дена по завршувањето на изборот на член на Советот да ја ослободи просторијата, како и стручниот кадар од вработените административни службеници во Советот кој и помагал во работата.
(3) Комисијата изработува финансиски план за потребните средства за спроведување на изборот и го доставува до претседателот на Советот.  
(4) Комисијата за избор до Советот доставува детално образложен финансиски извештај во рок од пет дена по завршувањето на изборот на член на Советот.

(5) Исполнетоста на условот од член 14 став (3) од ЗССРСМ се утврдува со прибавување на службен документ од Централниот регистар на Република Северна Македонија за Здруженијата или Фондациите кои се регистрирани согласно Законот за здруженија и фондации.
(6) Претседателот на комисијата и неговиот заменик ги избира Здружението на судиите на Република Северна Македонија од редот на своите членови и за тоа го известува Советот најдоцна 30 дена пред денот на гласањето.
 (7) Работата на претседателот, членовите и нивните заменици на комисијата за избор е на волонтерска основа (член 14 став (1) од ЗССРСМ).
(8) Лицата од ставот (7) на овој член имаат право на надоместок на реални патни трошоци во висина на автобуски билет (Член 62 став (2) од Законот за судовите).


       Судски изборен именик




Член 7
(1) Одговорното лице за статистика во Советот континуирано го ажурира судскиот изборен именик, со прибавување на податоците од член 17 од ЗССРСМ.
(2) По распишувањето на оглас за избор на член, советот во рок од три дена го доставува на увид Судскиот изборен именик до сите судови.

 (3) Увидот во Судскиот изборен именик трае три работни дена. 





     Член 8

Советот, на седница донесува решение за денот на спроведување на избор на член на Советот од редот на судиите и го објавува во „Службен весник на РСМ“. 
IV. НАЧИН НА РАБОТА НА СОВЕТОТ
                  Примена на јазици и писма 
                                                          Член 9

Советот работи и одлучува на македонски јазик и неговото кирилско писмо, согласно Законот за употребата на македонскиот јазик и на јазикот што го зборуваат 20% од граѓаните на Република Северна Македонија и нивното писмо, согласно Законот за употреба на јазиците.

              Редослед на седење на членовите во салата за седници






 Член 10
(1) Во салата за седници членовите на Советот седат по следниот редослед: Претседателот на Советот седи на централното место на масата, а од неговата лева страна седи заменик претседателот на Советот.

(2) Од десната страна на претседателот на Советот седат членовите на Советот избрани од редот на судиите.

(3) Од левата страна на претседателот на Советот седат членовите на Советот по функција, а до нив членовите на Советот што се избрани од Собранието на Република Северна Македонија по предлог на надлежното работно тело на Собранието, а до нив членовите на Советот што се избрани од Собранието на Република Северна Македонија на предлог од претседателот на Република Северна Македонија.

(4) Секој член на Советот на седница седи на точно определеното место и пред него стои натпис на кој стои називот: „Судски совет на Република Северна Македонија“, а под него името и презимето на членот на Советот. 
Покана до членовите и известување на јавноста за одржување на седница на Советот
Член 11
(1) Денот на одржувањето на седницата на Советот се објавува на веб-страната на Советот од страна на генералниот секретар веднаш по закажувањето на седницата, истовремено со доставувањето на поканата на членовите на Советот.
(2) Поканата за седница на членовите на Советот се доставува писмено или по електронски пат, на нивното службено електронско поштенско сандаче најмалку седум дена пред денот на одржувањето на седницата (член 38 ставови (6) и (7) од ЗССРСМ).
(3) За време на траење на постапката за утврдување на одговорност на член на Советот како судија или претседател на суд, нему му се доставуваат сите материјали и докази во врска со оваа постапка, освен Извештајот на Комисијата на известители (член 67 од Законот за ССРСМ).
(4) На членовите на Советот по функција не им се доставуваат материјалите за работа за постапките за кои согласно член 6 став (3) од ЗССРСМ не учествуваат во работата на седниците на Советот.

                     Отворање и тек на седницата на Советот




       Член 12

(1) Претседателот на Советот го констатира присуството на членовите на Советот и нивното отсуство, со излагање на причините за членовите кои не се присутни на седницата.


(2) Доколку нема потребно мнозинство членови на Советот за одржување, седницата се одлага и по правило веднаш се закажува денот и часот на нејзиното одржување.


(3) По отворањето на седницата, претседателот на Советот го предлага дневниот ред на седницата. По правило, прва точка на дневниот ред е усвојување на записникот од претходната седница.

(4) Член на Советот може да предложи измена на дневниот ред со усно образлагање на предлогот, а за ваквиот предлог Советот одлучува со мнозинство гласови од присутните членови со право на глас.


(5) Соодветно на став (4) од овој член, Советот може да изврши измена во редоследот на разгледување на точките од дневниот ред.


(6) За секоја точка од дневниот ред се води расправа и се одлучува со изјаснување на членовите на Советот со право на глас присутни на седницата, освен ако со закон не е поинаку уредено.

(7) Член на Советот кој е известител по определено прашање може да излага најмногу 15 минути, а со одобрение на претседателот на Советот и повеќе од 15 минути.

(8) Член на Советот може да дискутира по определено прашање од дневниот ред најмногу 5 минути, со право на повторна дискусија од дополнителни 3 минути.


                      Начин на одлучување и гласање
                                                           Член 13
(1) Советот одлуките ги донесува со гласање, по пат на притискање на копче, преку електронскиот систем за гласање. Доколку од оправдани причини не може да се гласа преку електронскиот систем, гласањето се врши со кревање на рака на секој член. На дисплејот во салата за седници се наведени имињата на членовите на Советот и начинот на нивното гласање, освен ако со закон не е поинаку уредено. 

(2) На предлог на член на Советот, се гласа поединечно со кревање на рака, доколку членот се посомнева во резултатите од гласањето преку електронскиот систем.

(3) Член на Советот задолжително гласа со ЗА или ПРОТИВ. Ниту еден член на Советот нема право да гласа воздржано.
(4) Член на Советот има право на издвоено мислење, кое може да го достави во рок од три дена од денот на донесувањето на одлуката. На негово барање издвоеното мислење ќе биде објавено на веб страницата на Советот заедно со одлуката, по нејзината правосилност. 
(5) Одлуките, другите акти и активности од надлежност на Советот се објавуваат на веб-страницата на Советот во рок од 7 дена, освен оние кои се од доверлив карактер и оние кои се објавуваат по нивната правосилност.
                            Електронски апликации 


                     Член 14
Во работењето на Советот се користат најмалку следните електронски апликации:
1. „Регистар на судии“, ажурирани електронски досиеја за судиите, извештаи за следење на работата на судиите и судовите, модул за оценување и модул за кандидатски листи за судии и претседатели на судови;
2. „Контрола на судови“, овозможува следење и проверка на работата на судиите и претседателите на судовите по одделни предмети по електронски пат; 
3. „Судска статистика“, овозможува креирање на различни типови на извештаи поврзани со статистички податоци од целокупното работење на судовите;
4. „JCMIS“ (ЈКМИС) е апликација за работа по претставки и предмети за утврдување на одговорност на судија или претседател на суд (прилагодена верзија на (ACCMIS) АКМИС системот кој се употребува во судовите);

                                   Записник од седница
Член 15
(1) Записникот го води генералниот секретар или лице што ќе го определи Советот.

(2) Записникот содржи податоци за денот, времето и местото на одржување на седницата, присутните лица на седницата, дневениот ред што е утврден на седницата, наводите, изјаснувањата и предлозите на присутните на седницата, спроведената расправа, донесените одлуки и резултатот од гласањето.
(3) Примерок од записникот се доставува до членовите по електронски пат, на нивното службено електронско поштенско сандаче.

(4) Записникот се разгледува и усвојува на седница на Советот, а по евентуалните забелешки на записникот Советот донесува заклучок, којшто е составен дел на записникот на кој се однесувала забелешката.

(5) Усвоениот записник од седница на Советот го потпишуваат претседателот на Советот и генералниот секретар, односно лицето што го водело записникот.

(6) Записникот од седница на која е исклучена јавноста или делот од седницата на кој е исклучена јавноста, не е јавно достапен.
                                     Годишна програма за работа
                                                       Член 16
Годишната програма за работа со акциски план и годишниот извештај за работа на Советот ги изработува претседателот на Советот, а Советот ги усвојува на седница.
        Донесување и изменување на подзаконски акти




Член 17
(1) Советот ја утврдува потребата за донесување или изменување на деловник, правилници, одлуки, решенија, заклучоци, мислења и други акти.

(2) Советот со одлука формира комисија составена од три члена на Советот за изготвување на актите од став (1) од овој член.
(3)  Актите од став (1) од овој член ги донесува Советот на седница.


 Јавност во работата на Советот
                                                      Член 18
(1) Јавност во работата на Советот се обезбедува со објавување на соопштенија преку средствата за јавно информирање, известувања преку веб страницата на Советот за денот и часот на одржување на седниците, со објавување на донесените одлуки, отворени денови за запознавање на пошироката јавност со работата на Советот, давање на интервјуа, брифинзи или учество на дебатни емисии во медиумите од страна на претседателот или член на Советот и други активности за афирмација на Советот.

(2) Лицето вработено во Советот кое е задолжено за односи со јавноста, по овластување на претседателот на Советот, ги подготвува материјалите кои ќе се презентираат во јавноста, одговара непосредно и преку електронска комуникација на прашања поставени до Советот, одржува конференции за новинарите и др.
(3) Советот, од вработените во стручната служба на Советот, определува лице кое е одговорно за уредување, водење и ажурирање на веб страницата. 



                          Претседател на Советот

Член 19
Претседателот на Советот покрај надлежностите предвидени во закон:

- донесува годишен распоред за работа на Советот најдоцна до 31 декември во тековната, а за следната година, по претходно прибавено мислење од членовите на Советот и го објавува на веб страницата на Советот, 

- свикува и одржува работни состаноци најмалку двапати месечно и секогаш кога ќе оцени дека има потреба за тоа и

- формира комисии и работни тела за остварување на работите од надлежност на Советот по претходно прибавено мислење од членовите на Советот на работен состанок.
V. ИЗБОР, ПРЕСТАНОК И РАЗРЕШУВАЊЕ НА СУДИЈА, ПРЕТСЕДАТЕЛ НА СУД И СУДИЈА ПОРОТНИК

                           Определување број на судии во судовите

Член 20
(1) Советот со одлука го утврдува оптималниот број на судии и судии поротници во судовите (член 44 став 1 од Законот за судовите).
(2) Советот на седница донесува одлука за формирање Комисии во состав од по тројца членови на Советот за утврдување на оптималниот број на судии. 

(3) Комисиите врз основа на податоци прибавени од АКМИС системот за последните две години прават анализа и проекција за секој суд. Анализата се прави врз основа на податоци за вкупниот број на судии во судот, вкупниот број на предмети во работа во судот, вкупниот број на нерешени предмети; приливот на нови предмети; ориентационата месечна норма; совладување на заостатокот на нерешени предмети и други околности кои се од влијание за определување на бројот на судии.

(4) Комисиите по спроведената анализа изготвуваат извештај кој се доставува до претседателот и членовите на Советот.

(5) Претседателот на Советот закажува седница на која Советот расправа по извештаите на комисиите и прибавените мислења од Општата седница на Врховниот суд на РСМ и од седница на судиите на соодветниот суд, по што Советот донесува одлука со која се определува бројот на судиите и судиите поротници во секој суд.

(6) Комисиите од ставот (2) на овој член најмалку еднаш годишно вршат анализи за утврдување на потребата од намалување или зголемување на бројот на судии и ги доставуваат на сите членови на Советот.
         Утврдување на слободни судиски места во основните судови

Член 21

(1) Претседателот на Советот со Годишниот распоред за работа на Советот формира комисија од три члена на Советот за утврдување на слободни судиски места во основните судови (член 45 став (1) од ЗССРСМ).

 (2) Комисијата од став (1) на овој член, имајќи ги предвид вкупниот број на слободни судиски места во основните судови, како и проекцијата за потребите од местата кои се пополнуваат по завршување на почетната обука во Академијата за судии и јавни обвинители, изготвува извештај со предлог одлука кој го доставува до претседателот на Советот најдоцна до 10 март во тековната година.


(3) По извештајот на Комисијата и предлог одлуката, Советот расправа на седница и донесува одлука со која се утврдува бројот на слободните судиски места во основните судови кои се пополнуваат по завршување на почетната обука.

                                                 Оглас за избор на судија

Член 22
(1) Советот објавува оглас за избор на судија кога ќе утврди дека се исполнети законските услови (член 46 од ЗССРСМ). 


(2) Членот на Советот кој е одговорен за определен суд согласно Годишниот распоред за работа на Советот, најмалку еднаш годишно или во рок од 15 дена по упразнувањето на судиско место врши анализа на бројот на судии по определени области, ажурноста на целиот суд и на судиите по одделни области, совладување на приливот на предмети (ажурност), бројот, заостатокот и видот на старите предмети и изготвува извештај.

(3) Извештајот од став (2) на овој член, се разгледува на седница на Советот, кој донесува одлука за потребата од објавување на оглас, согласно став (1) од овој член.

 (4) Во одлуката за објавување на оглас се наведува потребната специјализација за судиското место (член 46 став (2) од ЗССРСМ).

                        Одлука за избор на судија

Член 23
 (1) Советот при избор на судија расправа и одлучува редоследно, согласно ранг листата на кандидати според потребната специјализација.

(2) Секој член на Советот со право на глас има право да се произнесе за кандидатот пред гласањето за истиот.

(3) Доколку прворангираниот кандидат на листата при гласањето не го добие потребниот број на гласови, се гласа редоследно за следните кандидати од ранг листата.

(4) За судија е избран кандидатот кој добил најмалку осум гласа од вкупниот број на членови на Советот со право на глас.

(5) Секој член на Советот со право на глас е должен усно на седницата на која е извршен изборот на судија да ја образложи својата одлука за изборот.
(6) За извршениот избор сите кандидати се известуваат писмено, на адресата наведена во пријавата за огласот.

(7) Кандидатот кој не е избран има право на жалба во рок од осум дена од приемот на известувањето до Советот за жалба при Врховниот суд на РСМ.

 (8) Одлуката за извршениот избор се објавува на веб страницата на Советот, а по правосилноста и во “Службен весник на Република Северна Македонија“.
                                   Оглас за избор на претседател на суд

Член 24
(1) Огласот за избор на претседател на суд Советот го објавува најдоцна два месеца пред истекот на мандатот на претседателот.

(2) Во случај на разрешување или престанок на мандатот на претседател на суд до изборот на нов претседател на судот, Советот без одлагање од редот на судиите во судот кои се позитивно оценети од Советот определува вршител на должност претседател на судот.
                                           Избор на претседател на суд

Член 25
(1) По правосилно завршената постапка за избор на претседател на суд, согласно член 51 од ЗССРСМ, избраниот кандидат дава свечена изјава согласно член 50 од Законот за судовите, со што започнува неговиот мандат.

(2) Одлуката за избор на претседател на суд од став (1) на овој член се објавува на веб страницата на Советот веднаш, а во “Службен весник на Република Северна Македонија“ во рок од 15 дена по правосилноста (Член 41 став (2) од ЗС).
                               Избор и разрешување на судија поротник

Член 26

(1) Советот избира и разрешува судии поротници (член 53 од ЗССРСМ и членовите 42 и 43 од Законот за судовите).


(2) Членот на Советот кој со Годишниот распоред за работа на Советот е одговорен за соодветниот суд, врши проверка на законитоста на предлогот од член 53 од ЗССРСМ. 
                 Престанок и разрешување од функцијата судија поротник
Член 27
(1) Советот ја води постапката за престанок на функцијата судија поротник на предлог на претседателот на судот (член 53 од ЗССРСМ во врска со член 80 од Законот за судовите). 
(2) Членот на Советот кој според годишниот распоред за работа на Советот е одговорен за соодветниот суд, во рок од три дена по добивањето на предлогот од претседателот на судот за разрешување на судија поротник, подготвува извештај, кој заедно со предлогот се става на разгледување и одлучување на првата наредна седница на Советот.

(3) Одлуката за разрешување на судија поротник, ја донесува Советот на седница, по спроведена расправа по предлогот на претседателот на судот. 

(4) Одлуката од став (2) од овој член се донесува со најмалку осум гласа од вкупниот број на членови на Советот со право на глас.

Постапка за утврдување на одговорност на судија или претседател на суд





      Член 28
(1) Постапката за утврдување на одговорност на судија или претседател на суд се смета за поведена од денот на приемот на Барањето за поведување на постапка за утврдување на одговорност на судија или претседател на суд (во натамошниот текст: Барањето) во Советот. Доколку Барањето е доставено по пошта со препорачана пратка, денот на предавањето во пошта се смета како ден на прием на Барањето во Советот.
(2) Доказите кои се доставуваат со Барањето се составен дел од Барањето.

(3) Судијата или претседателот на судот, против кого се води оваа постапка  доколку  барал нивни претставник да учествува на седницата може да го извести Здружението на судии на Република Северна Македонија, (член 61 став (4) од Законот за Судски совет). Судскиот совет го известува судијата или претседателот на судот, против кого се води постапка, најмалку 7 дена пред седницата на Советот ( чл. 65 (став 1 и 2 од Законот за Судскиот совет на РСМ) .  Кога барањето  за присуство на претставник  на Здружението на судии на Република Северна Македонија е  доставено најмалку три работни дена пред денот на одржувањето на седницата на Судскиот совет, Судскиот совет го известува Здружението на судиите на Република Северна Македонија за датумот на  одржување на седницата (преку е-пошта, телефонски повик или на други начини). Известувањето од Советот досатвено  до Здружението на судии на Република Северна Македонија  не е причина за одложување  на седницата.   

(4) Седницата на Судскиот совет се одржува без оглед на присуството на претставник на Здружението на судии на Република Северна Македонија. По барање на судијата или претседателот, претставникот може да пристапи на седницата во секое време и без претходна покана. Ако претставникот  пристапи во текот на започнатата седница за време на расправата по точката од дневен ред за утврдување на одговорност на судија или претседател на суд, истиот ќе биде  накратко запознаен за претходната дискусија. Седницата нема да започне од почеток.   
 (5) Доколку е поведена постапка за одговорност на повеќе судии или претседатели на суд со едно Барање, Комисијата на известители, ако постојат оправдани причини, може да ја раздвои постапката, а ако тие причини повеќе не постојат, повторно да ја спои. Како оправдана причина се смета секое отсуство од работа подолго од еден месец, кога објективно нема можност судијата или претседателот на суд да присуствува на расправата пред Комисијата.

(6) Секој учесник во постапката сам ги поднесува своите трошоци.

                  Објавување на одлуки за разрешување
Член 29
 Oдлукатa за разрешување на судија или претседател на суд, Советот ја објавува на својата веб страница и во „Службен весник на Република Северна Македонија“ веднаш, а најдоцна 15 дена од нејзината правосилност (Член 41 став (2) од ЗС).
Избор на судии на Уставниот суд на Република Северна Македонија
Член 30
(1) Предлогот на кандидатите од редот на судиите за избор на судии на Уставниот суд на РСМ се врши согласно член 98 од ЗССРСМ.

(2) Три месеци пред истекот на мандатот, односно веднаш по престанокот на мандатот по било кој основ, на судијата на Уставниот суд на РСМ избран од редот на судиите, Советот по претходна расправа на седница утврдува предлог на кандидат, согласно ставот (1) од овој член.


(3) Секој член на Советот со право на глас, со поддршка од уште најмалку тројца членови со право на глас, има право да предложи кандидат за судија на Уставниот суд на Република Северна Македонија.


(4) Ако ниту еден од предложените кандидати не го добие потребното мнозинство, постапката ќе се повтори.

VI. СТРУЧНА СЛУЖБА

                Генерален секретар на Советот






     Член 31

Генералниот секретар на Советот се избира на седница на Советот, по предлог на член на Советот.


   Делокруг на работа на генералниот секретар на Советот
Член 32
Генералниот секретар му помага на претседателот на Советот во работите на Советот и покрај надлежностите кои му се дадени со закон и со овој Деловник, ги извршува и следните работи:

- се грижи за уредно и навремено извршување на работите од страна на административните службеници и другите вработени во Стручната служба;
- води евиденција на присутните и отсутните службеници и другите вработени во Стручната служба, го контролира почитувањето на почетокот и завршувањето на работното време од страна на службениците и другите вработени во Стручната служба и го известува претседателот на Советот за состојбите;
- учествува во организирањето на седниците на Советот, се грижи за водење на записниците од седниците на Советот;
- се грижи за правилно извршување на работите во врска со работните односи и персоналните прашања;
- се грижи за подготвувањето на нацрт - предлогот на финансиската пресметка за работата на Советот, го следи извршувањето на пресметката во текот на годината и го известува претседателот на Советот за состојбите и
- врши работа на одговорен работник за одбрана и за работите во врска со постапувањето со материјали од доверлив карактер.
VII. ОБЈАВУВАЊЕ НА ДЕЛОВНИКОТ
Член 33
Деловникот за работа се објавува во „Службен весник на Република Северна Македонија“ и на веб-страницата на Советот.

VIII. ПРЕОДНИ И ЗАВРШНИ ОДРЕДБИ
Член 34
Со денот на влегување во сила на овој Деловник престанува да важи Деловникот за работа на Судскиот совет на Република Македонија („Службен весник на Република Македонија“ бр.197/2015 и 12/2017).

Член 35
Овој Деловник влегува во сила со денот на донесувањето, а се објавува во „Службен весник на Република Северна Македонија“.

  Бр.01-2117/1                                             СУДСКИ СОВЕТ НА
26.12.2019   год.                        РЕПУБЛИКА СЕВЕРНА МАКЕДОНИЈА

        Скопје                                                       Претседател,
                                                                            Киро Здравев

